
Íslenska fjölskyldan 
Við Íslendingar erum þjóð. Við erum bundin fjölskylduböndum, sameiginlegri menningu, arfleifð, 
sögu og tungumáli. Við höfnum skammsýnni einstaklingshyggju sem lítur framhjá hagsmunum 
þjóðfélagsins og þjóðarinnar í heild. Við höfnum einhliða sýn sem lítur á Ísland eins og hverja 
aðra rekstrareiningu þar sem hægt er að skipta út einni manneskju fyrir aðra.  

Fjölskyldan er grunneining þjóðfélagsins. Opinber stefnumótun á að miða að því að skapa 
umhverfi sem gerir ungu fólki kleift að stofna fjölskyldu. Framtíð okkar veltur á því að byggja upp 
öruggt, barnvænt þjóðfélag þar sem við sameinumst um að hlúa að nýrri kynslóð. 

Ungt fólk þarf atvinnutækifæri og húsnæði á viðráðanlegu verði í umhverfi sem styður við 
heilbrigt fjölskyldulíf.  

 

Æskan fyrst 
Síðustu áratugi hefur annarleg hugmyndafræði grafið undan íslenska skólakerfinu með 
hræðilegum afleiðingum fyrir nemendur. Við viljum endurreisa skólakerfi sem leggur áherslu á 
undirstöðuþekkingu og stuðlar að heilbrigðri lífssýn. 

Hugmyndin um „skóla án aðgreiningar“ hefur ekki reynst vænleg til árangurs. Ólíkir nemendur 
þurfa á ólíkri kennslu að halda. 

Við viljum tryggja stöðu sérskóla og sérdeilda sem hafa aðstöðu til að veita nemendum sem ekki 
þrífast í hefðbundnu skólaumhverfi þá kennslu og aðstoð sem þeir þurfa. Ekki síður þarf úrræði 
fyrir afburðanemendur til að tryggja að þeir fái tækifæri til að þroska hæfileika sína. 

Foreldrar eru fyrstu og mikilvægustu kennarar barna sinna. Við viljum auka möguleika foreldra til 
heimakennslu með skynsamlegu eftirliti og samræmdum prófum. Foreldrar sem velja slíkar 
lausnir fái þann stuðning sem þarf til að tryggja gæði námsins. 

PISA-kannanir sýna að aðalnámskrá frá 2011 hefur brugðist. Loftkennd og óljós hæfniviðmið 
hafa gert grunnskólum ómögulegt að skipuleggja kennslu og grundvalla einkunnir á 
sanngjörnum og samanburðarhæfum mælikvarða. Við viljum taka aftur upp þekkingarmiðaða 



námskrá á borð við þá frá 1999 sem reyndist vel og það einkunnakerfi sem henni fylgdi. Leggja 
skal áherslu á reikning, réttritun og lestur.  

Leyfum börnum að vera börn 
Við höfnum því að utanaðkomandi samtök séu fengin til að kenna börnum tískuhugmyndir um 
kyn og kynlíf. Kynfræðsla á að vera í höndum kennara og foreldra. Börn verði óhult fyrir pólitískri 
innrætingu í skólastofunni. 

Við höfnum kynþroskabælandi meðferðum og krosshormónameðferðum fyrir börn undir 18 ára. 
Þetta eru tilraunameðferðir með alvarlegar og varanlegar afleiðingar. Deilt er vísindalegan 
grundvöll um að þessi inngrip bæti líðan eða heilsu ungmenna. 

Hjálpum þeim heim 
Ísland hefur ekki forsendur til að taka við fjölda fólks frá fjarlægum löndum með aðra menningu, 
trúarbrögð, tungumál og siði. Slíkt er ekki aðeins kostnaðarsamt í efnislegum skilningi heldur 
fylgir þessu einnig margs konar félagslegur kostnaður og sundrung í okkar nána og samheldna 
þjóðfélagi. 

Við höfnum frekari móttöku fólks á grundvelli flóttamannasjónarmiða. Við höfum þegar fleiri 
flóttamenn en samfélagið þolir. Hjálpum frekar þjáðum þjóðum með hjálparstarfi í heimahögum. 

Menn sem hafa fengið tímabundið skjól á Íslandi þurfa aðstoð og hvatningu við að snúa aftur til 
síns heima. Nærtækt dæmi er Sýrland þar sem borgarastríðinu lauk í desember 2024. Þegar 
aðrar leiðir eru ekki færar þarf að koma til brottvísana. 

Íslenskur ríkisborgararéttur hefur verið veittur í stórum stíl á undanförnum árum. Árið 2025 var 
1067 einstaklingum veittur ríkisborgararéttur og er það nýtt met. Nauðsynlegt er að herða 
verulega þær kröfur sem gerðar eru til nýrra ríkisborgara, meðal annars um langa dvöl í landinu 
og þekkingu á íslenskri tungu og menningu. 

Gestir og nýir íbúar á Íslandi þurfa að hlíta lögum landsins í einu og öllu og laga sig að okkar 
siðum og menningu. 

Við styðjum bann við íslömskum klæðaburði sem hefur það hlutverk að undiroka konur og 
takmarka þátttöku þeirra í samfélaginu. Réttindi kvenna eru ekki umsemjanleg í þágu framandi 
menningar. 

Dýraverndarsjónarmið vega þyngra en framandi trúarsiðir. Við styðjum ekki tilslakanir gagnvart 
halal- eða kosher-slátrun. 

Ábyrg útlendingastefna hjálpar til að vinna gegn þenslu á húsnæðismarkaði, álagi á 
menntakerfið og útbreiðslu skipulagðrar glæpastarfsemi. 



Íslenskt mál 
Öll íslensk stjórnsýsla á að fara fram á íslensku, bæði á vegum ríkisins og á sveitastjórnarstigi 
alls staðar á landinu. 

Með lögum skal tryggja að bæði opinberir aðilar og einkafyrirtæki veiti þjónustu á íslensku. 
Auglýsingar á Íslandi skulu vera á íslensku og ríkinu ber að framfylgja lögum þar um. 

Sem stendur veitir hið opinbera túlkaþjónustu í ótakmarkaðan tíma í heilbrigðisþjónustu og á 
öðrum sviðum. Þetta er dýrt og dregur úr hvata fólks til að læra íslensku. Við viljum að almenna 
reglan sé að fólk greiði sjálft fyrir þá túlkun sem það þarf eftir dvöl í landinu í meira en 12 
mánuði. 

Við, ungir Miðflokksmenn leggjum stoltir rækt við íslenska tungu.​

